
Mira Kölgələrin Saflığına olan inancını artıq itirib. 
Ona edilən xəyanətlərdən sonra getdikcə qaranlığa qərq 
olan yolundakı işığı bir məqsəd təşkil edir: Kölgələrin Ve-
lora Krallığına hücumunun qarşısını almaq. Amma o, 
çox qorxur. Ən çox da özündən qorxur. Çünki yolun so-
nunda özünü başqa bir qız olaraq tapacağından şübhələ-
nir. Buna rəğmən, cəsarətli qalmağı bacaran Mira bilmir-
di ki, uzaqlardan gələn bir ulduzun işığı onu qoruyacaq. 
“İnsanlar düşünür ki, hər kəs öz hekayəsinin qəhrəmanıdır. Amma 
qəhrəmanlar xilas edənlər deyilmi? Bir insan özünü xilas edə bilmə-
dikdən sonra qəhrəmanlığın nə mənası qalar?”



 

 



Qaranlıqda işıq yaradıb,
          öz gücünün fərqinə varan qızlar üçün...     

GİRİŞ

Min illər əvvəl bu ucu-bucağı görün-
məyən kainatda – cənnətdə İlahinin yanın-
da mələklər kimi saf, xidmətkar varlıqlar 
yaşayırmış. Bu varlıqlar “Qanadsız mələklər” kimi 
də tanınırdı. Qanadsız mələklər İlahinin hər əmrinə 
itaət edər, vəzifələrini layiqincə yerinə yetirərdilər.

Qanadsız mələklərin fərqli dostları da var idi. 
Onlar İlahi tərəfindən yaradılan “İnsan” qövmü 
idi. Onlar cinsinə görə “Hafi” və “Halə” adlanırdı. 
Halə nurlu və parıltılı gözəlliyə sahib bir qadın idi. Hafi 
isə yaraşıqlı və mərd bir kişi idi. Mələklər dostları Hafi 
və Haləyə ayrı bir maraq göstərir, bəzən onlar kimi ol-
madıqları üçün heyfislənir, sonra isə bunun yanlış oldu-
ğunu anlayıb bu fikirdən daşınırdılar. Deyəsən, mələk-
lər “yeddi böyük günah”dan birinə artıq zəmin yaradır-
dılar. Bu, onların qəlbində yaranan qısqanclıq hissi idi.

Mələklər Halə və Hafiyə sədaqətlə xidmət edir, onların 
hər dediyini anlayışla qarşılamağa çalışırdılar. Bir gün on-
lar qədər gözəl bir məxluqa çevriləcəklərini arzu edirdilər.

İlahi Halə və Hafiyə hər şeyi bəxş etmişdi. Onlardan 
sadəcə bir istəyi olmuşdu. Cənnət bağında mövcud olan 

bir ağaca – alma ağacına yaxın getməsinlər, onun qıvrım-
lı budaqlarından sallanan qıpqırmızı, dadlı almalarından 
yeməsinlər. Hafi və Halə bu deyilənlərə uzun müddət 
əməl etdi, amma gözəl çiçəklər açıb bar verən bu alma 
ağacı kimi onların da istəkləri böyüyür, İlahinin qadağa-
sına meyilləri artırdı. 

Günlərin bir günü, mələklərdən biri – aralarında ən 
qısqancı yolunu azdı və iblisə qulaq verdi. O, Hafi və 
Halənin kiçik bir səhv etməsini gözləyirdi. Çünki onların 
gözəlliyini qısqanır və onlar kimi olmaq istəyirdi.

Əslində, mələklər çirkin varlıqlar deyildi, amma insa-
na oxşar bir əlaməti yox idi. O, qısqandığı insanların ək-
sinə bulud kimi bəyaz və saf idi. Ən azından elə görünür-
dü. Onun insana bənzər tək tərəfi yalnız əllərinin olması 
idi. O, ruh idi, qanadları olmayan “mələk” idi.

İblis qısqanc mələyi yoldan çıxararaq inandırır ki, 
əgər istədiyini etsə, onu da insana çevirəcək. Gəl görək 
ki, iblisin istədiyi çox asan bir iş idi. Mələk düşünmədən 
onunla razılaşdı.

Halə və Hafiyə gedib deyir ki, “İlahi mənə tapşırdı ki, al
ma ağacından meyvə yeməyə icazə verdiyini sizə çatdırım”.

Halə və Hafi əvvəlcə təəccüblənir. Ona başqa suallar 
verməyə başlayırlar. Hətta Halə bunu özünün İlahidən so-
ruşacağını da bildirir. Mələk isə: “Onu narahat eləməyin. 
İlahinin ən yaxın xidmətkarının yalan danışdığını düşü-
nürsünüz?” Bu sözlərdən sonra Halə və Hafidə şübhə yeri 
qalmır. Halə razılaşır, çünki onsuz da bu almaları dad-
maq eşqi onu yuxularında da həyəcanlandırırdı. 


